
Annotatsiya. Ushbu maqolada karpsimon baliqlar еtishtirishga ixtisoslashgan toʻla 

tizimli xoʻjaliklarda ishlab chiqarish xarajatlari hisobini tashkil etish masalalari yoritilgan. 

Toʻla tizimli hovuz baliqchiligi xoʻjaliklarida ishlab chiqarish xarajatlarining analitik hisob 

obyektlari va moddalari ishlab chiqilgan.  

Kalit soʻzlar: Toʻla tizimli baliqchilik xoʻjaliklari, ishlab chiqarish xarajatlarining 

analitik hisob obyektlari va moddalari, reja va haqiqiy tannarxi.  

 

Abstract. This article covers the issues of accounting for production costs in full 

system farms specializing in carp breeding. Analytical accounting objects and items of 

production costs in fullsystem pond fisheries have been developed.  

Key words: Complete system fisheries, analytical accounting of production costs 

objects and items, plan and actual cost. 

 

KIRISH  

Mamlakat iqtisodiyotining tarmoqlari, xususan baliqchilik tarmogʻini 

modernizatsiyalash ishlab chiqarishni boshqarishga qoʻyiladigan talablarni oshirilishini 

taqozo etmoqda. Soʻnggi yillarda baliqchilik tarmogʻini rivojlantirish boʻyicha bir qancha 

ijobiy ishlar amalga oshirilmoqda. Natijada, aholining oziq-ovqat xavfsizligini taʼminlash, 

xususan baliq mahsulotlari ishlab chiqarish hajmlarini oshirish boʻyicha maʼlum ishlar 

amalga oshirildi. Lekin, hozircha baliqchilik tarmogʻi korxonalarining samaradorligini 

oshirish boʻyicha mavjud imkoniyatlardan toʻliq foydalanilmayapti. Jumladan, baliq 

chavoqlari ishlab chiqarish hamda tabiiy suv havzalari va hovuzlardan foydalanish 

samaradorligi past darajada qolib kelmoqda.  

Bugungi kunda Oʻzbekistonda 5775 ta baliqchilik xoʻjaligi mavjud boʻlib, ulardan 

5600 tasi sun‘iy suv havzalarida (63 ming gektar) va 175 tasi tabiiy suv havzalarida (537 

ming gektar) joylashgan6 . Lekin, ularning aksariyatida ishlab chiqarish samaradorligi, 

xususan xarajatlar hisobi va mahsulotlar tannarxi boʻyicha ishonchli hamda tezkor 

axborotlar shakllantiradigan hisob tizimi mavjud emas.  

ADABIYOTLAR SHARHI  

Maʼlumki, nazariy jihatdan iqtisodiy manbalar va adabiyotlarda «xarajatlar» 

tushunchasiga iqtisodchi olimlar va soha mutaxassislari tomonidan mazmunan bir-biriga 

yaqin turlicha yondashuvlar va fikr-mulohazalar bildirilgan. Xususan, Xorijlik iqtisodchi 

olim M.N.Baxrushina tomonidan «xarajatlarni kelajakda foyda olib kelishi mumkin boʻlgan. 

Korxona aktivlari sifatida balansda mavjud resurslarni sotib olish uchun sarflangan miqdor» 

kabi iqtisodiy kategoriyalar boʻyicha qator mualliflik yondashuvlari va fikrmulohazalar 

bildirilgan. Mamlakatimiz iqtisodchi olimi A.Abduganiev fikricha, «xarajatlar – ishlab 

chiqarish natijasida foyda olishning asosiy sharti, usiz hech qanday faoliyat, jumladan ishlab 

chiqarish ham amalga oshmaydi. Barcha ishlab chiqarish xarajatlari mehnat vositalari va 

mehnat buyumlarining sarfi tariqasida, qiymat shaklida yuzaga keluvchi moddiylashgan va 

jonli mehnatning muajmuasidir» deb taʼkidlashadi.  

METODOLOGIYA  

Tadqiqot jarayonida iqtisodiy tahlil qilish, qiyosiy taqqoslash, statistik guruhlash, 

monografik kuzatish, man tiqiy va abstrakt fikrlash usullaridan keng foydalanilgan.  

TAHLIL VA NATIJALAR  

Xarajatlar va olingan mahsulotlar hisobini toʻgʻri tashkil etish baliqchilik xoʻjaligini 

samarali boshqarishga yordam beradi. Lekin hozircha baliqchilik xoʻjaliklarida xarajatlar va 

olingan mahsulotlarning sintetik va analitik hisobini tashkil etish hamda yuritish, 

mahsulotlar tannarxini hisoblash boʻyicha alohida normativ hujjatlar mavjud emas. Shu 

bois, amaldagi normativ-huquqiy hujjatlar va mazkur tavsiyalardan foydalanish mumkin.  

Karpsimon baliqlarni еtishtirishga ixtisoslashgan toʻliq tizimli hovuz baliqchiligi 

xoʻjaliklarida ishlab chiqarish xarajatlari har bir hovuz kesimida alohida, 2010 «Asosiy 

ishlab chiqarish» schetida quyidagi analitik schetlar boʻyicha hisobga olish tavsiya etiladi. 

Bunda tarmoq va undagi ishlab chiqarish-texnologik jarayonlarining xususiyatlari inobatga 

olinishi lozim:  

2011-»Ota-ona baliqlar toʻdasini saqlash va boqish» analitik schetida hovuzlarda 

mahsuldor baliqlarni saqlash uchun qilinadigan quyidagi xarajatlar hisobga olinadi:  

- hovuzlarga sarflangan ozuqalar va solingan oʻgʻitlar qiymati;  

- ishchilarning mehnat haqi xarajatlari, yagona ijtimoiy toʻlov uchun ajratmalar bilan 

birga;  

- mahsuldor baliqlar boqiladigan hovuzlarga hisoblangan amortizatsiya va ularni 

taʼmirlash xarajatlari;  

- baliqlarni saqlash bilan bogʻliq boshqa xarajatlar.  

Hisobot davri (yili) yakunida ota-onalik baliqlar va urchitish hovuzlarini, shuningdek, 

mahsuldor baliqlarni saqlash xarajatlari 2013-»Uvildiriq (ikra) dan lichinkalarni chiqarish 

va oʻstirish» analitik schetiga olib boriladi. Bu buxgalteriya hisobida 2013-»Uvildiriq (ikra) 

dan lichinkalarni chiqarish va oʻstirish» analitik schetining debetida va 2011-»Ota-ona 

baliqlar toʻdasini saqlash va boqish» analitik schetining kreditida aks ettiriladi.  

Ota-onalik baliqlar ovlanib, kuzgi inventarizatsiya qilinganidan soʻng, ovlangan 

vaqtdan to yil yakunigacha ota-onalik baliqlar va hovuzlarni saqlash xarajatlari 

tugallanmagan ishlab chiqarish hisoblanib, kelgusi hisobot davrida yetishtirilgan lichinkalar 

tannarxiga qoʻshiladi. Bunday xarajatlarni «baliqchilik boʻyicha ishlab chiqarish hisoboti» 

da har oyda oʻsib boruvchi jami bilan alohida hisobga olish tavsiya etiladi.  

2011 «Ota-onalik baliqlar toʻdasini saqlash va boqish»;  

2012 «Ota-onalik toʻdani toʻldiruvchi baliqlarni saqlash va boqish»;  

2013 «Uvildiriq(ikra)dan lichinkalarni chiqarish va oʻstirish»;  

2014 «Segoletkalarni еtiltirish»;  

2015 «Segoletkalarni qishlatish hovuzlarida saqlash»;  

2016 «Ikki yillik baliqlarni yaylov hovuzlarida boqish»;  

2017 «Sotiladigan (tovar) baliqlarni yaylov hovuzlarida boqish»; 

Hovuzlardagi chavoqlar ovlanganidan soʻng ularni oʻstirish natijalari, miqdori va 

ogʻirligi aniqlanib, «mavsumda lichinkalarni yetiltirish toʻgʻrisida dalolatnoma» da aks 

ettiriladi. Dalolatnomaning namunaviy shakli baliqchilik xoʻjaligining hisob siyosatida 

tasdiqlangan boʻlishi lozim. Ushbu dalolatnoma maʼlumotlari asosida «baliq ovlash 

toʻgʻrisida yigʻma qaydnoma» tuziladi.  

Bundan tashqari, «Nasl olish natijalari toʻgʻrisida dalolatnoma» tuzish ham tavsiya 

etiladi. Unda mahsuldor baliqlar va olingan lichinkalarning mavjudligi, harakati hamda 

ularning ishlatilish yoʻnalishlari — parvarishlash va qoʻshimcha oʻstirish uchun hovuzlarga 

qoʻyib yuborilishi, sotilishi, nobud boʻlishi va boshqa taqsimoti koʻrsatiladi. 

Lichinkalarning haqiqiy tannarxi aniqlanganidan soʻng, haqiqiy tannarx va reja tannarxi 

oʻrtasidagi farq 2010 «Asosiy ishlab chiqarish» schetining 2013 «Uvildiriq (ikra) dan 

lichinkalarni chiqarish va oʻstirish» analitik schetining kreditidan, ularni ishlatish 

yoʻnalishlari boʻyicha tegishli schetlar debetiga olib boriladi. «baliq ovlash toʻgʻrisida 

yigʻma qaydnoma» ga asosan baliqchilik xoʻjaligining buxgalteriyasida quyidagi schetlar 

korrespondensiyasini tuzish tavsiya etiladi: Yetishtirilgan lichinkalarning tayyor mahsulot 

sifatida kirimga olinishi:  

Debet 2810 – «Tayyor mahsulotlar» schetining 2811 – «baliq lichinkalari» analitik 

scheti;  

Kredit 2010 – «Asosiy ishlab chiqarish» schetining 2013 «Uvildiriq (ikra) dan 

lichinkalar chiqarish va oʻstirish» analitik scheti (reja tannarxi boʻyicha).  

Yetishtirilgan lichinkalarning reja tannarxi va haqiqiy tannarxi oʻrtasidagi farq 

summasi: 

 Debet 2810 – «Tayyor mahsulotlar» schetining 2811 – «baliq lichinkalari» analitik 

scheti;  

Kredit 2010 – «Asosiy ishlab chiqarish» schetining 2013 – «Uvildiriq (ikra) dan 

lichinkalar chiqarish va oʻstirish» analitik scheti. 

Lichinkalarning tayyor mahsulot sifatida hisobdan chiqarilishi (reja tannarxi boʻyicha):  

a) Chetga sotilgan lichinkalarning reja tannarxiga:  

Debet 9110 – «Sotilgan tayyor mahsulotlarning tannarxi» scheti;  

b) Oʻstirish hovuzlariga oʻtkazilgan lichinkalar qiymatiga:  

Debet 2010 – «Asosiy ishlab chiqarish» schetining 2014 «Segoletkalarni yetiltirish» 

analitik scheti;  

Kredit 2810 – «Tayyor mahsulotlar» schetining 2811 – «baliq lichinkalari» analitik 

scheti.  

Lichinkalar ovlanganidan soʻng hovuzlarni saqlash uchun qilingan xarajatlar 

tugallanmagan ishlab chiqarishga olib boriladi va keyingi hisobot davridagi baliqchilik 

mahsulotlari tannarxiga qoʻshiladi.  

2010 – «Asosiy ishlab chiqarish» schetining debetida faqat yil oxiriga tugallanmagan 

ishlab chiqarish qiymati qolishi mumkin. Lichinkalarni yetiltirish bilan bogʻliq barcha 

xarajatlar hisobga olinib boʻlinganidan keyin «Nasl olish natijalari toʻgʻrisidagi 

Dalolatnoma»da olingan lichinkalar miqdori va tannarxi koʻrsatiladi. Lichinkalarning reja 

va haqiqiy tannarxi oʻrtasidagi farqning hisobdan oʻchirilishi:  

a) Chetga sotilgan lichinkalar qiymatiga:  

Debet 9110 – «Sotilgan tayyor mahsulotlarning tannarxi» scheti;  

b) Oʻstirish hovuzlariga oʻtkazilgan lichinkalar qiymatiga:  

Debet 2010 – «Asosiy ishlab chiqarish» schetining 2014 «Segoletkalarni yetiltirish» 

analitik scheti; 

Kredit 2810 – «Tayyor mahsulotlar» schetining 2811- «baliq lichinkalari» analitik 

scheti.  

Shunday qilib, karpsimon baliqlar еtishtirishga ixtisoslashgan toʻliq tizimli 

xoʻjaliklarda ishlab chiqarish xarajatlarining analitik hisobini toʻgʻri tashkil etish va yuritish 

har bir jarayonda еtishtirilgan mahsulotlar tannarxini aniq hisoblashni taʼminlaydi. 

Shuningdek, xarajatlarning joriy nazorati va tezkor tahlili uchun axborot bazasini 

shakllantirish hamda samarali boshqaruv qarorlarini tayyorlashga yordam beradi.  

XULOSA VA TAKLIFLAR  

Toʻla tizimli hovuz baliqchiligi xoʻjaliklarida ishlab chiqarish xarajatlarining analitik 

hisob obyektlari va moddalari ishlab chiqilmagan. Natijada, baliqchilik xarajatlarini ishlab 

chiqarishtexnologik jarayonlar va xarajat moddalari boʻyicha hisobga olish, nazorat qilish 

va tahlil qilish imkoni yoʻq. Shuningdek, har bir texnologik jarayonda olingan mahsulot 

tannarxi va yakuniy tovar baliqlar tannarxi hisoblanmayapti. Baliqchilik tarmogʻini 

industrial asosda rivojlantirish ishlab chiqarish jarayonlarini samarali boshqarishga 

talablarni kuchaytirmoqda. Bu oʻz navbatida, ishlab chiqarish xarajatlarini hisobga olish va 

baliqchilik mahsulotlari tannarxini hisoblashni takomillashtirish boʻyicha uslubiy va amaliy 

tavsiyalar ishlab chiqish hamda asoslash zaruratini kuchaytirmoqda. Bunday tavsiyalar 

baliqchilik mahsulotlari ishlab chiqarish jarayonlarini samarali boshqarish uchun 

shakllantiriladigan axborotlarning relevantligini oshiradi.  

